
dhvanyaloka 2

ధ్వన్యలోక ౨

ఏవమవివక్షితవాచ్యవివక్షితాన్యపరవాచ్యత్వేన
ధ్వనిర్ద్విప్రకారః   ప్రకాశితః ।
తత్రావివక్షితవాచ్యస్య  ప్రభేదప్రతిపాదనాయేదముచ్యతే   —

అర్థాన్తరే   సఙ్క్రమితమత్యన్తం వా తిరస్కృతమ్ ।
అవివక్షితవాచ్యస్య ధ్వనేర్వాచ్యం ద్విధా మతమ్ ॥ ౧॥
తథావిధాభ్యాం చ తాభ్యాం వ్యఙ్గ్యస్యైవ   విశేషః ।
తత్రార్థాన్తరసఙ్క్రమితవాచ్యో    యథా —

స్నిగ్ధశ్యామలకాన్తిలిప్తవియతో   వేల్లద్బలాకా  ఘనా
వాతాః శీకరిణః పయోదసుహృదామానన్దకేకాః  కలాః ।
కామం సన్తు దృఢం కఠోరహృదయో రామోఽస్మి సర్వం సహే
వైదేహీ  తు కథమ్ భవిశ్యతి హహా హా దేవి ధీరా భవ ॥
ఇత్యత్ర రామశబ్దః  । అనేన హి వ్యఙ్గ్యధర్మాన్తరపరిణతః  సఞ్జ్ఞీ
ప్రత్యాయ్యతే  , న సంజ్ఞిమాత్రమ్   ।
యథా చ మమైవ  విషమబాణలీలాయామ్ —

తదా జాయన్తే గుణా యదా తే సహృదయైర్గృహ్యన్తే   ।
రవికిరణానుగృహీతాని భవన్తి కమలాని కమలాని ॥
ఇత్యత్ర ద్వితీయః కమలశబ్దః  ।
అత్యన్తతిరస్కృతవాచ్యో యథాదికవేర్వాల్మీకేః —
రవిసఙ్క్రాన్తసౌభాగ్యస్తుషారావృతమణ్డలః  ।
నిఃశ్వాసాన్ధ ఇవాదర్శశ్చన్ద్రమా  న ప్రకాశతే  ॥ ఇతి ।
అత్రాన్ధశబ్దః    ।
గగనం చ మత్తమేఘం ధారాలులితార్జునాని  చ వనాని ।
నిరహఙ్కారమృగాఙ్కా హరన్తి నీలా అపి నిశాః ॥

ధ్వన్యలోక ౨

అత్ర మత్తనిరహఙ్కారశబ్దౌ ॥ ౧॥
అసంలక్ష్యక్రమోద్ద్యోతః   క్రమేణ  ద్యోతితః పరః ।
వివక్షితాభిధేయస్య ధ్వనేరాత్మా ద్విధా మతః ॥౨॥
ముఖ్యతయా ప్రకాశమానో  వ్యఙ్గ్యోఽర్థో  ధ్వనేరాత్మా । స చ వాచ్యార్థాపేక్షయా
కశ్చిదలక్ష్యక్రమతయా  ప్రకాశతే  , కశ్చిద్క్రమేణేతి ద్విధా మతః ॥౨॥
తత్ర
రసభావతదాభాసతత్ప్రశాన్త్యాదిరక్రమః  ।
ధ్వనేరాత్మాఙ్గిభావేన  భాసమానో వ్యవస్థితః  ॥ ౩॥
రసాదిరర్థో హి సహేవ వాచ్యేనావభాసతే । స చాఙ్గిత్వేనావభాసమానో
ధ్వనేరాత్మా ।
ఇదానీం రసవదలంకారాదలక్ష్యక్రమద్యోతనాత్మనో  ధ్వనేర్విభక్తో
విషయ ఇతి ప్రదర్శ్యతే  —

వాచ్యవాచకచారుత్వహేతూనాం వివిధాత్మనామ్ ।
రసాదిపరతా యత్ర స ధ్వనేర్విషయో మతః ॥ ౪॥
రసభావతదాభాసతత్ప్రశమలక్షణం ముఖ్యమర్థమనువర్తమానా
శబ్దార్థాలఙ్కారా   గుణాశ్చ పరస్పరం ధ్వన్యపేక్షయా
విభిన్నరూపా వ్యవస్థితాస్తత్ర  కావ్యే ధ్వనిరితి వ్యపదేశః ॥ ౪॥
ప్రధాన్యేఽన్యత్ర  వాక్యార్థే యత్రాఙ్గం   తు రసాదయః ।
కావ్యే తస్మిన్నలఙ్కారో రసాదిరితి మే మతిః ॥ ౫॥
యద్యపి రసవదలఙ్కారస్యాన్యైర్దర్శితో   విషయస్తథాపి యస్మిన్ కావ్యే
ప్రధానతయాఽన్యోఽర్థో  వాక్యార్థీభూతస్తస్య  చాఙ్గభూతా  యే
రసాదయస్తే రసాదేరలఙ్కారస్య విషయా ఇతి మామకీనః పక్షః ।
తద్యథా చాటుషు ప్రేయోఽలఙ్కారస్య  వాక్యార్థత్వేఽపి
రసాదయోఽఙ్గభూతా  దృశ్యన్తే ।
స చ రసాదిరలఙ్కారః శుద్ధః  సఙ్కీర్ణో వా । తత్రాద్యో  యథా —

కిం హాస్యేన న మే ప్రయాస్యసి  పునః ప్రాప్తశ్చిరాద్దర్శనం  
కేయమ్ నిష్కరుణ ప్రవాసరుచితా  కేనాసి దూరికృతః ।
స్వప్నాన్తేష్వితి తే వదన్ ప్రియతమవ్యాసక్తకణ్ఠగ్రహో  

బుద్ధా రోదితి రిక్తబాహువలయస్తారం రిపుస్త్రీజనః  ॥
ఇత్యత్ర కరుణరసస్య శుద్ధస్యాఙ్గభావాత్స్పష్టమేవ  
రసవదలఙ్కారత్వమ్ । ఏవమేవంవిధే విషయే రసాన్తరాణాం స్పష్ట
ఏవాఙ్గభావః  ।
సఙ్కీర్ణో రసాదిరఙ్గభూతో  యథ —

క్షిప్తో హస్తావలగ్నః ప్రసభమభిహతోఽప్యాదదానోఽంశుకాన్తం
గృహ్ణన్  కేశేష్వపాస్తశ్చరణనిపతితో నేక్షితః సమ్భ్రమేణ ।
ఆలిఙ్గన్  యోఽవధూతస్త్రిపురయువతిభిః  సాశ్రునేత్రోత్పలాభిః 
కామీవార్ద్రాపరాధః  స దహతు దురితం శామ్భవో వః శరాగ్నిః ॥
ఇత్యత్ర త్రిపురరిపుప్రభావాతిశయస్య   వాక్యార్థత్వే  ఈర్ష్యావిప్రలమ్భస్య 
శ్లేషసహితస్యాఙ్గభావ   ఇతి , ఏవంవిధ ఏవ రసవదాద్యలఙ్కారస్య
న్యాయ్యో విషయః । అత ఏవ చేర్ష్యావిప్రలమ్భకరుణయోరఙ్గత్వేన  
వ్యవస్థానాత్సమావేశో  న దోషః ।యత్ర హి రసస్య వాక్యార్థీభావస్తత్ర
కథమలఙ్కారత్వమ్ ?అలఙ్కారో హి చారుత్వహేతుః ప్రసిద్ధః   ; న
త్వసావాత్మైవాత్మనశ్చారుత్వహేతుః  ।
తథా చాయమత్ర సంక్షేపః —
రసభావాదితాత్పర్యమాశ్రిత్య  వినివేశనమ్ ।
అలఙ్కృతీనాం సర్వాసామలఙ్కారత్వసాధనమ్ ॥
తస్మాద్యత్ర రసాదయో వాక్యార్థీభూతాః  స సర్వో న
రసాదేరలఙ్కారస్య విషయః ; స ధ్వనేః ప్రభేదః  ,
తస్యోపమాదయోఽలఙ్కారాః ।యత్ర తు ప్రాధాన్యేనార్థాన్తరస్య  
వాక్యార్థీభావే  రసాదిభిశ్చారుత్వనిష్పత్తిః క్రియతే  ,

స రసాదేరలఙ్కారతాయా విషయః ।
ఏవం ధ్వనేరుపమాదీనాం రసవదలఙ్కారస్య చ విభక్తవిషయతా
భవతి ।
యది తు చేతనానాం వాక్యార్థీభావో  రసాద్యలఙ్కారస్య విషయ
ఇత్యుచ్యతే తర్హ్యుపమాదీనాం  ప్రవిరలవిషయతా  నిర్విషయతా వాభిహితా
స్యాత్ ।యస్మాదచేతనవస్తువృత్తే  వాక్యార్థీభూతే  పునశ్చేతన-
వస్తువృత్తాన్తయోజనయా యథాకథఞ్చిద్భవితవ్యమ్ । అథ సత్యామపి

తస్యాం యత్రాచేతనానాం  వాక్యార్థీభావో  నాసౌ రసవదలఙ్కారస్య
విషయ ఇత్యుచ్యతే । తత్ మహతః కావ్యప్రబన్ధస్య   రసనిధానభూతస్య
నీరసత్వమభిహితం స్యాత్ ।యథా —

తరఙ్గభ్రూభఙ్గా   క్షుభితవిహగశ్రేణిరశనా
వికర్షన్తీ   ఫేనం వసనమివ సంరమ్భశిథిలమ్ ।
యథావిద్ధం  యాతి స్ఖలితమభిసన్ధాయ   బహుశో
నదీరూపేణేయం ధ్రువమసహనా  సా పరిణతా ॥
యథా వా —

తన్వీ మేఘజలార్ద్రపల్లవతయా   ధౌతాధరేవాశ్రుభిః
శూన్యేవాభరణైః  స్వకాలవిరహాద్విశ్రాన్తపుష్పోద్గమా    ।
చిన్తా మౌనమివాశ్రితా  మధుకృతాం శబ్దైర్వినా  లక్ష్యతే
చణ్డీ మామవధూయ పాదపతితం జాతానుతాపేవ సా ॥
యథా వా —

తేషాం గోపవధూవిలాససుహృదాం రాధారహఃసాక్షిణాం
క్షేమం భద్ర కలిన్దశైలతనయాతీరే   లతావేశ్మనాం ।
విచ్ఛిన్నే స్మరతల్పకల్పనమృదుచ్ఛేదోపయోగేఽధునా
తే జానే జరఠీభవన్తి విగలన్నీలత్విషః పల్లవాః  ॥
ఇత్యేవమాదౌ విషయేఽచేతనానాం వాక్యార్థీభావేఽపి
చేతనవస్తువృత్తాన్తయోజనాస్త్యేవ  ।
అథ యత్ర చేతనవస్తువృత్తాన్తయోజనాస్తి
తత్ర రసాదిరలఙ్కారః । తదేవం సత్యుపమాదయో నిర్విషయాః
ప్రవిరలవిషయా  వా స్యుః ।యస్మాన్నాస్త్యేవాసావచేతనవస్తువృత్తాన్తో
యత్ర చేతనవస్తువృత్తాన్తయోజనా  నాస్త్యన్తతో  విభావత్వేన ।
తస్మాదఙ్గత్వేన  చ రసాదీనామలఙ్కారతా ।యః పునరఙ్గీ రసో భావో
వా సర్వాకారమలఙ్కార్యః స ధ్వనేరాత్మేతి ॥ ౫॥
కిఞ్చ —

తమర్థమవలమ్బన్తే  యేఽఙ్గినం  తే గుణాః స్మృతాః ।
అఙ్గాశ్రితాస్త్వల  ‘ఙ్కారా మన్తవ్యాః కటకాదివత్ ॥౬॥
యే తమర్థం  రసాదిలక్షణమఙ్గినం  సన్తమవలమ్బతే తే గుణాః

శౌర్యాదివత్ ।వాచ్యవాచకలక్షణాన్యఙ్గాని  యే పునస్తదాశ్రితాస్ -
తేఽలఙ్కారా మన్తవ్యాః కటకాదివత్ ॥౬॥
తథా చ —

శ‍ృఙ్గార  ఏవ మధురః పరః ప్రహ్లాదనో   రసః ।
తన్మయం కావ్యమాశ్రిత్య  మాధుర్యం ప్రతితిష్ఠతి   ॥ ౭॥
శ‍ృఙ్గార  ఏవ రసాన్తరాపేక్షయా మధురః ప్రహ్లాదహేతుత్వాత్   ।
తత్ప్రకాశనపరశబ్దార్థతయా   కావ్యస్య స మాధుర్యలక్షణో గుణః ।
శ్రవ్యత్వం  పునరోజసోఽపి సాధారణమితి ॥ ౭॥
శ‍ృఙ్గారే  విప్రలమ్భాఖ్యే  కరుణే చ ప్రకర్షవత్   ।
మాధుర్యమార్ద్రతాం యాతి యతస్తత్రాధికం  మనః ॥౮॥
విప్రలమ్భశ ‍ృఙ్గారకరుణయోస్తు  మాధుర్యమేవ ప్రకర్షవత్   ।
సహృదయహృదయావర్జనాతిశయనిమిత్తత్వాదితి  ॥౮॥
రౌద్రాదయో  రసా దీప్త్యా లక్ష్యన్తే కావ్యవర్తినః ।
తద్వ్యక్తిహేతూ  శబ్దార్థావాశ్రిత్యౌజో    వ్యవస్థితమ్  ॥౯॥
రౌద్రాదయో  హి రసాః పరాం దీప్తిముజ్జ్వలతాం  జనయన్తీతి లక్షణయా
త ఏవ దీప్తిరిత్యుచ్యతే । తత్ప్రకాశనపరః శబ్దో దీర్ఘసమాస -
రచనాలఙ్కృతం వాక్యమ్ ।యథా —

చఞ్చద్భుజభ్రమితచణ్డగదాభిఘాత  -
సఞ్చూర్ణితోరుయుగలస్య  సుయోధనస్య ।
స్త్యానావబద్ధఘనశోణితశోణపాణి -
రుత్తంసయిష్యతి కచాంస్తవ దేవి భీమః ॥
తత్ప్రకాశనపరశ్చార్థోఽనపేక్షితదీర్ఘసమాసరచనః 
ప్రసన్నవాచకాభిధేయః  ।యథా —

యోయః శస్త్రం  బిభర్తి స్వభుజగురుమదః పాణ్డవీనాం  చమూనాం
యోయః పాఞ్చాలగోత్రే శిశురధికవయా గర్భశయ్యాం గతో వా ।
యోయస్తత్కర్మసాక్షీ చరతి మయి రణే యశ్చ యశ్చ ప్రతీపః
క్రోధాన్ధస్తస్య    తస్య స్వయమపి జగతామన్తకస్యాన్తకోఽహమ్ ॥
ఇత్యాదౌ ద్వయోరోజస్తవ్మ్ ॥౯॥

సమర్పకత్వం కావ్యస్య యత్తు సర్వరసాన్ ప్రతి  ।
స ప్రసాదో  గుణో జ్ఞేయః  సర్వసాధారణక్రియః  ॥ ౧౦॥
ప్రసాదస్తు  స్వచ్ఛతా శబ్దార్థయోః   । స చ సర్వరససాధారణో
గుణః సర్వరచనాసాధారణశ్చ వ్యఙ్గ్యార్థాపేక్షయైవ  
ముఖ్యతయా వ్యవస్థితో  మన్తవ్యః ।
శ్రుతిదుష్టాదయో   దోషా అనిత్యా యే చ దర్శితాః ।
ధ్వన్యాత్మన్యేవ శ‍ృఙ్గారే  తే హేయా ఇత్యుదాహృతాః ॥ ౧౧॥
అనిత్యా దోషాశ్చ యే శ్రుతిదుష్టాదయః   సూచితాస్తేఽపి న
వాచ్యే అర్థమాత్రే  , న చ వ్యఙ్గ్యే  శ‍ృఙ్గారే  వా ధ్వనేరనాత్మభూతే ।
కిం తర్హి ? ధ్వన్యాత్మన్యేవ శ‍ృఙ్గారేఽఙ్గితయా   వ్యఙ్గ్యే
తే హేయా ఇత్యుదాహృతాః । అన్యథా హి తేషామనిత్యదోషతైవ  న
స్యాత్ । ఏవమయమసంలక్ష్యక్రమద్యోతో  ధ్వనేరాత్మా ప్రదర్శితః
సామాన్యేన ॥ ౧౧॥
తస్యాఙ్గానాం  ప్రభేదా  యే ప్రభేదాః  స్వగతాశ్చ యే ।
తేషామానన్త్యమన్యోన్యసమ్బన్ధపరికల్పనే  ॥ ౧౨॥
అఙ్గితయా  వ్యఙ్గ్యో  రసాదిర్వివక్షితాన్యపరవాచ్యస్య
ధ్వనేరేక ఆత్మా య ఉక్తస్తస్యాఙ్గానాం 
వాచ్య వాచకానుపాతినామలఙ్కారాణాం యే ప్రభేదా
నిరవధయోయే చ స్వగతాస్తస్యాఙ్గినోఽర్థస్య 
రసభావతదాభాసతత్ప్రశమలక్షణా
విభావానుభావవ్యభిచారిప్రతిపాదనసహితా  అనన్తాః
స్వాశ్రయాపేక్షయా  నిఃసీమానో విశేషాస్తేషా-

మన్యోన్యసమ్బన్ధపరికల్పనే  క్రియమాణే  కస్యచి-
దన్యతమస్యాపి రసస్య ప్రకారాః  పరిసఙ్ఖ్యాతుం  న శక్యన్తే
కిముత సర్వేషామ్ । తథా హి శ‍ృఙ్గారస్యాఙ్గినస్తావ  -
దాద్యౌ ద్వౌ భేదౌ - సమ్భోగో విప్రలమ్భశ్చ  ।
సమ్భోగస్య చ పరస్పరప్రేమదర్శనసురతవిహరణాది -
లక్షణాః ప్రకారాః  । విప్రలమ్భస్యాప్యభిలాషేర్ష్యా  -
విరహప్రవాసవిప్రలమ్భాదయః   । తేషాం చ ప్రత్యేకం
విభావానుభావవ్యభిచారిభేదః । తేషాం చ

దేశకాలాద్యాశ్రయావస్థాభేద   ఇతి స్వగతభేదాపేక్ష-
యైకస్య  తస్యాపరిమేయత్వం , కిం పునరఙ్గప్రభేద  -
కల్పనాయామ్ । తే హ్యఙ్గప్రభేదాః   ప్రత్యేకమఙ్గి  -
ప్రభేదసమ్బన్ధపరికల్పనే   క్రియమాణే  సత్యానన్త్య-
మేవోపయాన్తి ॥ ౧౨॥
దిఙ్మాత్రం  తూచ్యతే యేన వ్యుత్పన్నానాం సచేతసామ్ ।
బుద్ధిరాసాదితాలోకా  సర్వత్రైవ  భవిష్యతి ॥ ౧౩॥
దిఙ్మాత్రకథనేన  హి వ్యుత్పన్నానాం సహృదయానామేకత్రాపి
రసభేదే సహాలఙ్కారైరఙ్గాఙ్గిభావపరిజ్ఞానాదాసాదితాలోకా   
బుద్ధిః  సర్వత్రైవ  భవిష్యతి । తత్ర —

శ‍ృఙ్గారస్యాఙ్గినో   యత్నాదేకరూపానుబన్ధవాన్  ।
సర్వేష్వేవ ప్రభేదేషు  నానుప్రాసః  ప్రకాశకః  ॥ ౧౪॥
అఙ్గినో  హి శ‍ృఙ్గారస్య  యే ఉక్తాః ప్రభేదాస్తేషు
సర్వేష్వేకప్రకారానుబన్ధితయా   ప్రబన్ధేన 
ప్రవృత్తోఽనుప్రాసో   న వ్యఞ్జకః  । అఙ్గిన  ఇత్యనేనాఙ్గభూతస్య
శ‍ృఙ్గారస్యైకరూపానుబన్ధ్యనుప్రాసనిబన్ధనే    
కామచారమాహ ॥ ౧౪॥
ధ్వన్యాత్మభూతే శ‍ృఙ్గారే  యమకాదినిబన్ధనమ్  ।
శక్తావపి ప్రమాదిత్వం  విప్రలమ్భే  విశేషతః ॥ ౧౫॥
ధ్వనేరాత్మభూతః శ‍ృఙ్గారస్తాత్పర్యేణ  వాచ్యవాచకాభ్యాం
ప్రకాశ్యమానస్తస్మిన్యమకాదీనాం  యమకప్రకారాణాం
నిబన్ధనం  దుష్కరశబ్దభఙ్గశ్లేషాదీనాం    శక్తావపి
ప్రమాదిత్వం  । ॑ప్రమాదిత్వ  మిత్యనేనైతద్దర్శ్యతే   —కాకతాలీయేన
కదాచిత్కస్యచిదేకస్య యమకాదేర్నిష్పత్తావపి భూమ్నాలఙ్కారాన్తర-
వద్రసాఙ్గత్వేన   నిబన్ధో న కర్తవ్య ఇతి । ॑విప్రలమ్భే  విశేషత ఇత్యనేన
విప్రలమ్భే  సౌకుమార్యాతిశయః ఖ్యాప్యతే । తస్మిన్ద్యోత్యే  యమకాదేరఙ్గస్య
నిబన్ధో నియమాన్న కర్తవ్య ఇతి ॥ ౧౫॥
అత్ర యుక్తిరభిధీయతే —

రసాక్షిప్తతయాయస్య బన్ధః  శక్యక్రియో  భవేత్ ।

అపృథగ్యత్ననిర్వత్యః సోఽలఙ్కారో ధ్వనౌ మతః ॥ ౧౬॥
నిష్పత్తావాశ్చర్యభూతోఽపి యస్యాలఙ్కారస్య రసాక్షిప్తతయైవ
బన్ధః  శక్యక్రియో  భవేత్సోఽస్మిన్నలక్ష్యక్రమవ్యఙ్గ్యే 
ధ్వనావలఙ్కారో మతః । తస్యైవ  రసాఙ్గత్వం  ముఖ్యమిత్యర్థః ।
యథా —

కపోలే పత్త్రాలీ  కరతలనిరోధేన మృదితా
నిపీతో నిఃశ్వాసైరయమమృతహృద్యోఽధరరసః  ।
ముహుః కణ్ఠే లగ్నస్తరలయతి బాష్పస్తనతటీం
ప్రియో  మన్యుర్జాతస్తవ  నిరనురోధే న తు వయమ్ ॥
రసాఙ్గత్వే  చ తస్య లక్షణమపృథగ్యత్ననిర్వర్త్యత్వమితి
యో రసం బన్ధుమధ్యవసితస్య  కవేరలఙ్కారస్తాం
వాసనామత్యూహ్య యత్నాన్తరమాస్థితస్య  నిష్పద్యతే స న
రసాఙ్గమితి  ।యమకే చ ప్రబన్ధేన   బుద్ధిపూర్వకం  క్రియమాణే
నియమేనైవ  యత్నాన్తరపరిగ్రహ  ఆపతతి శబ్దవిశేషాన్వేషణరూపః  ।
అలఙ్కారాన్తరేష్వపి తత్తుల్యమితి చేత్ — నైవమ్  ;అలఙ్కారాన్తరాణి
హి నిరూప్యమాణదుర్ఘటనాన్యపి  రససమాహితచేతసః
ప్రతిభానవతః  కవేరహమ్పూర్వికయా పరాపతన్తి ।యథా కాదమ్బర్యాం
కాదమ్బరీదర్శనావసరే ।యథా చ మాయారామశిరోదర్శనేన
విహ్వలాయాం సీతదేవ్యాం సేతౌ ।యుక్తం చైతత్  ,యతో రసా
వాచ్యవిశేషైరేవాక్షేప్తవ్యాః  । తత్ప్రతిపాదకైశ్చ  శబ్దైస్తత్  -
ప్రకాశినో  వాచ్యవిశేషా ఏవ రూపకాదయోఽలఙ్కారాః । తస్మాన్న
తేషాం బహిరఙ్గత్వం  రసాభివ్యక్తౌ ।యమకదుష్కరమార్గేషు  తు
తత్స్థితమేవ  ।యత్తు రసవన్తి కానిచిద్యమకాదీని దృశ్యన్తే  , తత్ర
రసాదీనామఙ్గతా  ।యమకాదీనాం త్వఙ్గితైవ   । రసాభాసే
చాఙ్గత్వమప్యవిరుద్ధమ్   । అఙ్గితయా  తు వ్యఙ్గ్యే  రసే నాఙ్గత్వం
పృథక్ప్రయత్ననిర్వర్త్యత్వాద్యమకాదేః ।
అస్యైవార్థస్య   సఙ్గ్రహశ్లోకాః   —
రసవన్తి హి వస్తూని సాలఙ్కారాణి కానిచిత్ ।
ఏకేనైవ  ప్రయత్నేన  నిర్వర్త్యన్తే  మహాకవేః ॥
యమకాదినిబన్ధే తు పృథగ్యత్నోఽస్య జాయతే ।

శక్తస్యాపి రసేఽఙ్గత్వం  తస్మాదేషాం న విద్యతే ॥
రసాభాసాఙ్గభావస్తు  యమకాదేర్న వార్యతే ।
ధ్వన్యాత్మభూతే శ‍ృఙ్గారే  త్వఙ్గతా  నోపపద్యతే ॥ ౧౬॥
ఇదానీం ధ్వన్యాత్మభూతస్య శ‍ృఙ్గారస్య  వ్యఞ్జకోఽల -
ఙ్కారవర్గ ఆఖ్యాయతే —

ధ్వన్యాత్మభూతే శ‍ృఙ్గారే  సమీక్ష్య వినివేశితః ।
రూపకాదిరలఙ్కారవర్గ ఏతి యథార్థతామ్  ॥ ౧౭॥
అలఙ్కారో హి బాహ్యాలఙ్కారసామ్యాదఙ్గినశ్చారుత్వ -
హేతురుచ్యతే ।వాచ్యాలఙ్కారవర్గశ్చ  రూపకాదిర్యావానుక్తో
వక్ష్యతే చ కైశ్చిత్  ,అలఙ్కారాణామనన్తత్వాత్ ॥।
స సర్వోఽపి యది సమీక్ష్య వినివేశ్యతే తదలక్ష్యక్రమవ్యఙ్గ్యస్య 
ధ్వనేరఙ్గినః  సర్వస్యైవ  చారుత్వహేతుర్నిష్పద్యతే ॥ ౧౭॥
ఏషా చాస్య వినివేశనే సమీక్షా —

వివక్షా తత్పరత్వేన నాఙ్గిత్వేన  కదాచన ।
కాలే చ గ్రహణత్యాగౌ  నాతినిర్వహణైషితా  ॥ ౧౮॥
నిర్వ్యూఢావపి చాఙ్గత్వే  యత్నేన ప్రత్యవేక్షణమ్  ।
రూపకాదిరలఙ్కారవర్గస్యాఙ్గత్వసాధనమ్   ॥ ౧౯॥
రసబన్ధేష్వత్యాదృతమనాః  కవిర్యమలఙ్కారం తదఙ్గతయా
వివక్షతి ।యథా —

చలాపాఙ్గాం  దృష్టిం  స్పృశసి బహుశో వేపథుమతీం
రహస్యాఖ్యాయీవ స్వనసి మృదు కర్ణాన్తికచరః   ।
కరౌ వ్యాధున్వత్యాః పిబసి రతిసర్వస్వమధరం
వయం తత్త్వాన్వేషాన్మధుకర హతాస్త్వం ఖలు కృతీ ॥
అత్ర హి భ్రమరస్వభావోక్తిరలఙ్కారో  రసానుగుణః ।
॑నాఙ్గిత్వేనే తి న ప్రాధాన్యేన  । కదాచిద్రసాదితాత్పర్యేణ
వివక్షితోఽపి హ్యలఙ్కారః కశ్చిదఙ్గిత్వేన  వివక్షితో
దృశ్యతే ।యథా —

చక్రాభిఘాతప్రసభాజ్ఞయైవ     చకారయో రాహువధూజనస్య ।

ఆలిఙ్గనోద్దామవిలాసవన్ధ్యం    రతోత్సవం చుమ్బనమాత్రశేషమ్  ॥
అత్ర హి పర్యాయోక్తస్యాఙ్గిత్వేన  వివక్షా రసాదితాత్పర్యే సత్యపీతి ।
అఙ్గత్వేన  వివక్షితమపి యమవసరే గృహ్ణాతి  నానవసరే ।
అవసరే గృహీతిర్యథా —

ఉద్దామోత్కలికాం  విపాణ్డురరుచం  ప్రారబ్ధజృమ్భాం   క్షణా-

దాయాసం శ్వసనోద్గమైరవిరలైరాతన్వతీమాత్మనః    ।
అద్యోద్యానలతామిమాం సమదనాం నారీమివాన్యాం ధ్రువం
పశ్యన్ కోపవిపాటలద్యుతి ముఖం దేవ్యాః కరిష్యామ్యహమ్ ॥
ఇత్యత్ర ఉపమా శ్లేషస్య  ।
గృహీతమపి చ యమవసరే త్యజతి తద్రసానుగుణతయాలఙ్కా -
రాన్తరాపేక్షయా ।యథా —

రక్తస్త్వం  నవపల్లవైరహమపి   శ్లాఘ్యైః   ప్రియాయా  గుణై -
స్త్వామాయాన్తి శిలీముఖాః స్మరధనుర్ముక్తాస్తథా  మామపి ।
కాన్తాపాదతలాహతిస్తవ ముదే తద్వన్మమాప్యావయోః
సర్వం తుల్యమశోక కేవలమహం ధాత్రా సశోకః కృతః ॥
అత్ర హి ప్రబన్ధప్రవృత్తోఽపి    శ్లేషో  వ్యతిరేకవివక్షయా
త్యజ్యమానో రసవిశేషమ్ పుష్ణాతి  ।నాత్రాలఙ్కార -
ద్వయసన్నిపాతః , కిం తర్హి ?అలఙ్కారాన్తరమేవ
శ్లేషవ్యతిరేకలక్షణం  నరసింహవదితి చేత్ — న , తస్య
ప్రకారాన్తరేణ  వ్యవస్థాపనాత్  ।యత్ర హి శ్లేషవిషయ  ఏవ
శబ్దే ప్రకారాన్తరేణ  వ్యతిరేకప్రతీతిర్జాయతే   స తస్య
విషయః ।యథా – ॑ స హరిర్నామ్నా దేవః సహరిర్వరతురగ-
నివహేన ॑ ఇత్యాదౌ । అత్ర హ్యన్య ఏవ శబ్దః  శ్లేషస్య
విషయోఽన్యశ్చ వ్యతిరేకస్య ।యది చైవంవిధే
విషయేఽలఙ్కారాన్తరత్వకల్పనా క్రియతే  తత్సంసృష్టేర్విష -
యాపహార ఏవ స్యాత్ । శ్లేషముఖేనైవాత్ర   వ్యతిరేకస్యాత్మ-
లాభ ఇతి నాయం సంసృష్టేర్విషయ  ఇతి చేత్ — న ; వ్యతిరేకస్య
ప్రకారాన్తరేణాపి  దర్శనాత్ ।యథా —

నో కల్పాపాయవాయోరదయరయదలత్క్ష్మాధరస్యాపి  శమ్యా

గాఢోద్గీర్ణోజ్జ్వలశ్రీరహని     న రహితా నో తమఃకజ్జలేన  ।
ప్రాప్తోత్పత్తిః  పతఙ్గాన్న  పునరుపగతా మోషముష్ణత్విషో  వో
వర్తిః సైవాన్యరూపా  సుఖయతు నిఖిలద్వీపదీపస్య దీప్తిః ॥
అత్ర హి సామ్యప్రపఞ్చప్రతిపాదనం   వినైవ  వ్యతిరేకో దర్శితః ।
నాత్ర శ్లేషమాత్రాచ్చారుత్వప్రతీతిరస్తీతి    శ్లేషస్య
వ్యతిరేకాఙ్గత్వేనైవ   వివక్షితత్వాత్ న స్వతోఽలఙ్కారతేత్యపి
న వాచ్యమ్ ।యత ఏవంవిధే విషయే సామ్యమాత్రాదపి
సుప్రతిపాదితాచ్చారుత్వం  దృశ్యత ఏవ ।యథా —

ఆక్రన్దాః   స్తనితైర్విలోచనజలాన్యశ్రాన్తధారామ్బుభి    -
స్తద్విచ్ఛేదభువశ్చ శోకశిఖినస్తుల్యాస్తడిద్విభ్రమైః   ।
అన్తర్మే దయితాముఖం తవ శశీ వృత్తిః సమైవావయో -

స్తత్కిం మామనిశం సఖే జలధర త్వం దగ్ధమేవోద్యతః  ॥
ఇత్యాదౌ ।
రసనిర్వహణైకతానహృదయో యం చ నాత్యన్తం నిర్వోఢుమిచ్ఛతి ।
యథా —

కోపాత్కోమలలోలబాహులతికాపాశేన బద్ధా దృఢం
నీత్వా వాసనికేతనం దయితయా సాయం సఖీనాం పురః ।
భూయో నైవమితి  స్ఖలత్కలగిరా  సంసూచ్య దుశ్చేష్టితం
ధన్యో హన్యత ఏవ నిహ్నుతిపరః ప్రేయాన్రుదత్యా   హసన్ ॥
అత్ర హి రూపకమాక్షిప్తమనిర్వ్యూఢం చ పరం రసపుష్టయే  ।
నిర్వోఢుమిష్టమపి  యం యత్నాదఙ్గత్వేన  ప్రత్యవేక్షతే  యథా —

శ్యామాస్వఙ్గం  చకితహరిణీప్రేక్షణే  దృష్టిపాతం
గణ్డచ్ఛాయాం  శశిని శిఖినాం బర్హభారేషు  కేశాన్ ।
ఉత్పశ్యామి ప్రతనుషు  నదీవీచిషు భ్రూవిలాసాన్
హన్తైకస్థం   క్వచిదపి న తే భీరు సాదృశ్యమస్తి ॥
ఇత్యాదౌ ।
స ఏవముపనిబధ్యమానోఽలఙ్కారో రసాభివ్యక్తిహేతుః
కవేర్భవతి । ఉక్తప్రకారాతిక్రమే   తు నియమేనైవ  రసభఙ్గహేతుః
సమ్పద్యతే । లక్ష్యం చ తథావిధం మహాకవిప్రబన్ధేష్వపి 
దృశ్యతే బహుశః । తత్తు సూక్తిసహస్రద్యోతితాత్మనాం  మహాత్మనాం

దోషోద్ఘోషణమాత్మన  ఏవ దూషణం భవతీతి న విభజ్య దర్శితమ్ ।
కిం తు రూపకాదేరలఙ్కారవర్గస్య  యేయం వ్యఞ్జకత్వే  రసాదివిషయే
లక్షణదిగ్దర్శితా  తామనుసరన్ స్వయం చాన్యల్లక్షణముత్ప్రేక్షమాణో
యద్యలక్ష్యక్రమప్రతిభమనన్తరోక్తమేనం   ధ్వనేరాత్మానముప-
నిబధ్నాతి సుకవిః సమాహితచేతాస్తదా తస్యాత్మలాభో భవతి
మహీయానితి ॥ ౧౮-౧౯॥
క్రమేణ  ప్రతిభాత్యాత్మా యోఽస్యానుస్వానసన్నిభః ।
శబ్దార్థశక్తిమూలత్వాత్సోఽపి    ద్వేధా వ్యవస్థితః  ॥౨౦॥
అస్య వివక్షితాన్యపరవాచ్యస్య ధ్వనేః సంలక్ష్యక్రమ -

వ్యఙ్గ్యత్వాదనురణనప్రఖ్యో   య ఆత్మా సోఽపి శబ్దశక్తి  -
మూలోఽర్థశక్తిమూలశ్చేతి   ద్విప్రకారః  ॥
నను శబ్దశక్త్యా  యత్రార్థాన్తరం    ప్రకాశతే  స యది
ధ్వనేః ప్రకార  ఉచ్యతే తదిదానీం శ్లేషస్య  విషయ
ఏవాపహృతః స్యాత్ ,నాపహృత ఇత్యాహ —

ఆక్షిప్త ఏవాలఙ్కారః శబ్దశక్త్యా  ప్రకాశతే  ।
యస్మిన్ననుక్తః శబ్దేన  శబ్దశక్త్యుద్భవో  హి సః ॥౨౧॥
యస్మాదలఙ్కారో న వస్తుమాత్రం  యస్మిన్ కావ్యే శబ్దశక్త్యా  ప్రకాశతే
స శబ్దశక్త్యుద్భవో  ధ్వనిరిత్యస్మాకం వివక్షితమ్ । వస్తుద్వయే చ
శబ్దశక్త్యా  ప్రకాశమానే  శ్లేషః  ।యథా —

యేన ధ్వస్తమనోభవేన బలిజిత్కాయః పురాస్త్రీకృతో
యశ్చోద్వృత్తభుజఙ్గహారవలయో  గఙ్గాం  చ యోఽధారయత్ ।
యస్యాహుః శశిమచ్ఛిరో హర ఇతి స్తుత్యం చ నామామరాః
పాయాత్స స్వయమన్ధకక్షయకరస్త్వాం  సర్వదోమాధవః ॥
నన్వలఙ్కారాన్తరప్రతిభాయామపి  శ్లేషవ్యపదేశో  భవతీతి
దర్శితం భట్టోద్భటేన  , తత్పునరపి శబ్దశక్తిమూలో   ధ్వనిర్నిరవ-
కాశ ఇత్యాశఙ్క్యేదముక్తమ్ ॑ఆక్షిప్త॑ ఇతి। తదయమర్థః  —
యత్ర శబ్దశక్త్యా  సాక్షాదలఙ్కారాన్తరం వాచ్యం
సత్ప్రతిభాసతే స సర్వః శ్లేషవిషయః  ।యత్ర తు శబ్దశక్త్యా
సామర్థ్యాక్షిప్తం  వాచ్యవ్యతిరిక్తం వ్యఙ్గ్యమేవాలఙ్కారాన్తరం

12 sanskritdocuments.org



ధ్వన్యలోక ౨

ప్రకాశతే  స ధ్వనేర్విషయః । శబ్దశక్త్యా  సాక్షాదలఙ్కారాన్తర-
ప్రతిభా  యథా —

తస్యా వినాపి హారేణ నిసర్గాదేవ  హారిణౌ ।
జనయామాసతుః కస్య విస్మయం న పయోధరౌ ॥
అత్ర శ‍ృఙ్గారవ్యభిచారీ  విస్మయాఖ్యో భావః సాక్షాద్విరో-

ధాలఙ్కారశ్చ ప్రతిభాసత  ఇతి విరోధచ్ఛాయానుగ్రాహిణః  శ్లేషస్యాయం
విషయః , న త్వనుస్వానోపమవ్యఙ్గ్యస్య  ధ్వనేః । అలక్ష్యక్రమవ్యఙ్గ్యస్య 
తు ధ్వనేర్వాచ్యేన శ్లేషేణ  విరోధేన వా వ్యఞ్జితస్య  విషయ ఏవ ।
యథా మమైవ  —

శ్లాఘ్యాశేషతనుం  సుదర్శనకరః సర్వాఙ్గలీలాజిత -
త్రైలోక్యాం  చరణారవిన్దలలితేనాక్రాన్తలోకో    హరిః ।
బిభ్రాణాం  ముఖమిన్దురూపమఖిలం  చన్ద్రాత్మచక్షుర్దధ  -
త్స్థానే  యాం స్వతనోరపశ్యదధికాం సా రుక్మిణీ వోఽవతాత్ ॥
అత్ర వాచ్యతయైవ  వ్యతిరేకచ్ఛాయానుగ్రాహీ  శ్లేషః  ప్రతీయతే  ।
యథా చ —

భ్రమిమరతిమలసహృదయతాం  ప్రలయం మూర్చ్ఛాం తమః శరీరసాదమ్ ।
మరణం చ జలదభుజగజం ప్రసహ్య  కురుతే విషం వియోగినీనామ్ ॥
యథా వా —

ఖణ్డితమానసకాఞ్చనపఙ్కజనిర్మథితపరిమలా  యస్య ।
అఖణ్డితదానప్రసరా   బాహుపరిఘా ఇవ గజేన్ద్రాః  ॥
అత్ర రూపకచ్ఛాయానుగ్రాహీ  శ్లేషో  వాచ్యతయైవావభాసతే  ।
స చాక్షిప్తోఽలఙ్కారో యత్ర పునః శబ్దాన్తరేణాభిహిత  -
స్వరూపస్తత్ర న శబ్దశక్త్యుద్భవానురణనరూపవ్యఙ్గ్య  -
ధ్వనివ్యవహారః । తత్ర వక్రోక్త్యాదివాచ్యాలఙ్కారవ్యవహార
ఏవ ।యథా —

దృష్ట్యా  కేశవ గోపరాగహృతయా కిఞ్చిన్న దృష్టం  మయా
తేనైవ  స్ఖలితాస్మి  నాథ పతితాం కిం నామ నాలమ్బసే ।
ఏకస్త్వం విషమేషు ఖిన్నమనసాం సర్వాబలానాం గతి-
ర్గోప్యైవం   గదితః సలేశమవతాద్గోష్ఠే  హరిర్వశ్చిరమ్ ॥
ఏవఞ్జాతీయకః  సర్వ ఏవ భవతు కామం వాచ్యశ్లేషస్య  విషయః ।

యత్ర తు సామర్థ్యాక్షిప్తం  సదలఙ్కారాన్తరం శబ్దశక్త్యా
ప్రకాశతే  స సర్వ ఏవ ధ్వనేర్విషయః ।యథా —

॑ అత్రాన్తరే   కుసుమసమయయుగముపసంహరన్నజృమ్భత గ్రీష్మా -
భిధానః ఫుల్లమల్లికాధవలాట్టహాసో    మహాకాలః ॑ ।
యథా చ —

ఉన్నతః ప్రోల్లసద్ధారః    కాలాగరుమలీమసః ।
పయోధరభరస్తన్వ్యాః కం న చక్రేఽభిలాషిణమ్  ॥
యథా వా —

దత్తానన్దాః  ప్రజానాం  సముచితసమయాకృష్టసృష్టైః   పయోభిః
పూర్వాహ్ణే విప్రకీర్ణా  దిశి దిశి విరమత్యహ్ని సంహారభాజః ।
దీప్తాంశోర్దీర్ఘదుఃఖప్రభవభవభయోదన్వదుత్తారనావో  
గావో వః పావనానాం పరమపరిమితాం ప్రీతిముత్పాదయన్తు  ॥
ఏషూదాహరణేషు శబ్దశక్త్యా  ప్రకాశమానే  సత్యప్రాకరణి -
కేఽర్థాన్తరే   వాక్యస్యాసమ్బద్ధార్థాభిధాయిత్వం   మా ప్రసాఙ్క్షీదిత్య  -
ప్రాకరణికప్రాకరణికార్థయోరుపమానోపమేయభావః    కల్పయితవ్యః
సామర్థ్యాదిత్యర్థాక్షిప్తోఽయం   శ్లేషో  న శబ్దోపారూఢ  ఇతి
విభిన్న ఏవ శ్లేషాదనుస్వానోపమవ్యఙ్గ్యస్య   ధ్వనేర్విషయః ।
అన్యేఽపి చాలఙ్కారాః శబ్దశక్తిమూలానుస్వానరూపవ్యఙ్గ్యే    ధ్వనౌ
సమ్భవన్త్యేవ । తథా హి విరోధోఽపి శబ్దశక్తిమూలానుస్వానరూపో 
దృశ్యతే ।యథా స్థాణ్వీశ్వరాఖ్యజనపదవర్ణనే   భట్టబాణస్య  —

॑ యత్ర చ మాతఙ్గగామిన్యః  శీలవత్యశ్చ గౌర్యో విభవరతాశ్చ
శ్యామాః పద్మరాగిణ్యశ్చ ధవలద్విజశుచివదనా మదిరామోది-
శ్వసనాశ్చ ప్రమదాః  ॑ ।
అత్ర హి వాచ్యో విరోధస్తచ్ఛాయానుగ్రాహీ  వా శ్లేషోఽయమితి  న శక్యం
వక్తుమ్ ।సాక్షాచ్ఛబ్దేన  విరోధాలఙ్కారస్యాప్రకాశితత్వాత్  ।యత్ర
హి సాక్షాచ్ఛబ్దావేదితో  విరోధాలఙ్కారస్తత్ర హి శ్లిష్టోక్తౌ 
వాచ్యాలఙ్కారస్య విరోధస్య శ్లేషస్య  వా విషయత్వమ్ ।యథా తత్రైవ  —

॑ సమవాయ ఇవ విరోధినాం పదార్థానామ్  । తథా హి — సన్నిహితబాలాన్ధ -

కారాపి భాస్వన్మూర్తిః ॑ ఇత్యాదౌ ।
యథా వా మమైవ  —

సర్వైకశరణమక్షయమధీశమీశం  ధియాం హరిం కౄష్ణమ్  ।
చతురాత్మానం నిష్క్రియమరిమథనం నమత చక్రధరమ్  ॥
అత్ర హి శబ్దశక్తిమూలానుస్వానరూపో   విరోధః స్ఫుటమేవ ప్రతీయతే  ।
ఏవంవిధో వ్యతిరేకోఽపి దృశ్యతే ।యథా మమైవ  —

ఖం యేఽత్యుజ్జ్వలయన్తి లూనతమసో యే వా నఖోద్భాసినో
యే పుష్ణన్తి   సరోరుహశ్రియమపి  క్షిప్తాబ్జభాసశ్చ  యే
యేమూర్ధస్వవభాసినః  క్షితిభృతాం యే చామరాణాం శిరాం-
స్యాక్రామన్త్యుభయేఽపి  తే దినపతేః పాదాః శ్రియే  సన్తు వః ॥
ఏవమన్యేఽపి శబ్దశక్తిమూలానుస్వానరూపవ్యఙ్గ్యధ్వనిప్రకారాః   
సన్తి తే సహృదయైః  స్వయమనుసర్తవ్యాః । ఇహ తు గ్రన్థవిస్తరభయాన్న  
తత్ప్రపఞ్చః కృతః ।
అర్థశక్త్యుద్భవస్త్వన్యో  యత్రార్థః   స ప్రకాశతే  ।
యస్తాత్పర్యేణ వస్త్వన్యద్వ్యనక్త్యుక్తిం  వినా స్వతః ॥౨౨॥
యత్రార్థః   స్వసామర్థ్యాదర్థాన్తరమభివ్యనక్తి     శబ్దవ్యాపారం
వినైవ  సోఽర్థశక్త్యుద్భవో  నామానుస్వానోపమవ్యఙ్గ్యో  ధ్వనిః ।
యథా —

ఏవంవాదిని దేవర్షౌ పార్శ్వే పితురధోముఖీ ।
లీలాకమలపత్రాణి  గణయామాస కేవలమ్ ॥
అత్ర హి లీలాకమలపత్రగణనముపసర్జనీకృతస్వరూపం   శబ్దవ్యాపారం
వినైవార్థాన్తరం    వ్యభిచారిభావలక్షణం ప్రకాశయతి । న
చాయమలక్ష్యక్రమవ్యఙ్గ్యస్యైవ    ధ్వనేర్విషయః ।యతోయత్ర
సాక్షచ్ఛబ్దనివేదితేభ్యో  విభావానుభావవ్యభిచారిభ్యో
రసాదీనాం ప్రతీతిః  , స తస్య కేవలస్య మార్గః  ।యథా
కుమారసమ్భవే మధుప్రసఙ్గే  వసన్తపుష్పాభరణం వహన్త్యా
దేవ్యా ఆగమనాదివర్ణనం  మనోభవశరసన్ధానపర్యన్తం
శమ్భోశ్చ పరివృత్తధైర్యస్య  చేష్టావిశేషవర్ణనాది 
సాక్షచ్ఛబ్దనివేదితమ్  । తస్మాదయమన్యో ధ్వనేః ప్రకారః  ।

యత్ర చ శబ్దవ్యాపారసహాయోఽర్థోఽర్థాన్తరస్య     వ్యఞ్జకత్వేనో -

పాదీయతే స నాస్య ధ్వనేర్విషయః ।యథా —

సఙ్కేతకాలమనసం విటం జ్ఞాత్వా  విదగ్ధయా  ।
హసన్నేత్రార్పితాకూతం  లీలాపద్మం నిమీలితమ్ ॥
అత్ర లీలాకమలనిమీలనస్య వ్యఞ్జకత్వముక్త్యైవ   నివేదితమ్ ।
తథా చ —

శబ్దార్థశక్త్యా   క్షిప్తోఽపి వ్యఙ్గ్యోఽర్థః   కవినా పునః ।
యత్రావిష్క్రియతే  స్వోక్త్యా సాన్యైవాలఙ్కృతిర్ధ్వనేః   ॥౨౩॥
శబ్దశక్త్యార్థశక్త్యా   శబ్దార్థశక్త్యా   వాక్షిప్తోఽపి వ్యఙ్గ్యోఽర్థః 
కవినా పునర్యత్ర స్వోక్త్యా ప్రకాశీక్రియతే   సోఽస్మాదనుస్వానోపమవ్యఙ్గ్యాద్ -
ధ్వనేరన్య ఏవాలఙ్కారః । అలక్ష్యక్రమవ్యఙ్గ్యస్య   వా ధ్వనేః
సతి సమ్భవే స తాదృగన్యోఽలఙ్కారః ।
తత్ర శబ్దశక్త్యా  యథా —

వత్సే మా గా విషాదం శ్వసనమురుజవం సన్త్యజోర్ధ్వప్రవృత్తం  
కమ్పః కో వా గురుస్తే భవతు బలభిదా జృమ్భితేనాత్ర యాహి ।
ప్రత్యాఖ్యానం  సురాణామితి భయశమనచ్ఛద్మనా కారయిత్వా
యస్మై  లక్ష్మీమదాద్వః స దహతు దురితం మన్థమూఢాం  పయోధిః ॥
అర్థశక్త్యా  యథా —

అమ్బా శేతేఽత్ర వృద్ధా పరిణతవయసామగ్రణీరత్ర  తాతో
నిఃశేషాగారకర్మశ్రమశిథిలతనుః  కుమ్భదాసీ తథాత్ర ।
అస్మిన్ పాపాహమేకా కతిపయదివసప్రోషితప్రాణనాథా 
పాన్థాయేత్థం   తరుణ్యా కథితమవసరవ్యాహృతివ్యాజపూర్వమ్ ॥
ఉభయశక్త్యా యథా — ॑ దృష్ట్యా  కేశవగోపరాగహృతయా ॑
ఇత్యాదౌ ॥౨౩॥
ప్రౌఢోక్తిమాత్రనిష్పన్నశరీరః   సమ్భవీ స్వతః ।
అర్థోఽపి  ద్వివిధో జ్ఞేయో  వస్తునోఽన్యస్య దీపకః ॥౨౪॥
అర్థశక్త్యుద్భవానురణనరూపవ్యఙ్గ్యే   ధ్వనౌయో వ్యఞ్జకోఽర్థ

ఉక్తస్తస్యాపి  ద్వౌ ప్రకారౌ  — కవేః కవినిబద్ధస్య  వా వక్తుః
ప్రౌఢోక్తిమాత్రనిష్పన్నశరీర   ఏకః , స్వతస్సమ్భవీ చ ద్వితీయః ।
కవిప్రౌఢోక్తిమాత్రనిష్పన్నశరీరో   యథా —

సజ్జయతి  సురభిమాసో న తావదర్పయతియువతిజనలక్ష్యముఖాన్ ।
అభినవసహకారముఖాన్నవపల్లవపత్రలాననఙ్గస్య    శరాన్ ॥
కవినిబద్ధవక్తృప్రౌఢోక్తిమాత్రనిష్పన్నశరీరో     యథోదాహృతమేవ —

॑శిఖరిణి ॑ ఇత్యాది ।
యథా వా —

సాదరవితీర్ణయౌవనహస్తాలమ్బం  సమున్నమద్భ్యామ్ ।
అభ్యుత్థానమివ  మన్మథస్య దత్తం తవ స్తనాభ్యామ్ ॥
స్వతః సమ్భవీ య ఔచిత్యేన బహిరపి సమ్భావ్యమానసద్భావో న కేవలం
భణితివశేనైవాభినిష్పన్నశరీరః  ।యథోదాహృతమ్
॑ఏవంవాదిని ॑ ఇత్యాది ।యథా వా —

శిఖిపిచ్ఛకర్ణపూరా  జాయా వ్యాధస్య గర్విణీ భ్రమతి  ।
ముక్తాఫలరచితప్రసాధనానాం  మధ్యే సపత్నీనామ్ ॥౨౪॥
అర్థశక్తేరలఙ్కారో   యత్రాప్యన్యః  ప్రతీయతే  ।
అనుస్వానోపమవ్యఙ్గ్యః  స ప్రకారోఽపరో  ధ్వనేః ॥౨౫॥
వాచ్యాలఙ్కారవ్యతిరిక్తో యత్రాన్యోఽలఙ్కారోఽర్థసామర్థ్యాత్   -
ప్రతీయమానోఽవభాసతే  సోఽర్థశక్త్యుద్భవో  నామానుస్వానరూప-
వ్యఙ్గ్యోఽన్యో  ధ్వనిః ॥౨౫॥
తస్య ప్రవిరలవిషయత్వమాశఙ్క్యేదముచ్యతే  —

రూపకాదిరలఙ్కారవర్గో యో వాచ్యతాం శ్రితః  ।
స సర్వో గమ్యమానత్వం బిభ్రద్  భూమ్నా ప్రదర్శితః  ॥౨౬॥
అన్యత్ర వాచ్యత్వేన ప్రసిద్ధో  యోరూపకాదిరలఙ్కారః
సోఽన్యత్ర ప్రతీయమానతయా  బాహుల్యేన ప్రదర్శితస్తత్ర  -
భవద్భిర్భట్టోద్భటాదిభిః  । తథా చ ససన్దేహాదిషూపమా -

రూపకాతిశయోక్తీనాం ప్రకాశమానత్వం  ప్రదర్శితమిత్యలఙ్కారా -

న్తరస్యాలఙ్కారాన్తరే వ్యఙ్గ్యత్వం  న యత్నప్రతిపాద్యమ్  ॥౨౬॥

ఇయత్పునరుచ్యత ఏవ
అలఙ్కారాన్తరస్యాపి ప్రతీతౌ  యత్ర భాసతే ।
తత్పరత్వం న వాచ్యస్య నాసౌ మార్గో ధ్వనేర్మతః ॥౨౭॥
అలఙ్కారాన్తరేషు త్వనురణనరూపాలఙ్కారప్రతీతౌ  సత్యామపి
యత్ర వాచ్యస్య వ్యఙ్గ్యప్రతిపాదనౌన్ముఖ్యేన   చారుత్వం న
ప్రకాశతే  నాసౌ ధ్వనేర్మార్గః  । తథా చ దీపకాదావలఙ్కారే
ఉపమాయా గమ్యమానత్వేఽపి తత్పరత్వేన చారుత్వస్యావ్యవస్థానాన్న
ధ్వనివ్యపదేశః ।
యథా —

చన్ద్రమయూఖైర్నిశా   నలినీ కమలైః  కుసుమగుచ్ఛైర్లతా   ।
హంసైశ్శారదశోభా  కావ్యకథా సజ్జనైః   క్రియతే  గుర్వీ ॥
ఇత్యాదిషూపమాగర్భత్వేఽపి సతి వాచ్యాలఙ్కారముఖేనైవ  చారుత్వం
వ్యవతిష్ఠతే  న వ్యఙ్గ్యాలఙ్కారతాత్పర్యేణ  । తస్మాత్తత్ర
వాచ్యాలఙ్కారముఖేనైవ  కావ్యవ్యపదేశో న్యాయ్యః ।యత్ర తు వ్యఙ్గ్య -
పరత్వేనైవ  వాచ్యస్య వ్యవస్థానం  తత్ర వ్యఙ్గ్యముఖేనైవ   వ్యపదేశో
యుక్తః ।
యథా –

ప్రాప్తశ్రీరేష   కస్మాత్పునరపి మయి తం మన్థఖేదం  విదధ్యా-
న్నిద్రామప్యస్య  పూర్వామనలమనసో నైవ  సమ్భావయామి ।
సేతుం బధ్నాతి భూయః కిమితి చ సకలద్వీపనాథానుయాత-
స్త్వయ్యాయాతే వితర్కానితి దధత ఇవాభాతి కమ్పః పయోధేః ॥
యథా వా మమైవ  —

లావణ్యకాన్తిపరిపూరితదిఙ్ముఖేఽస్మిన్
స్మేరేఽధునా తవ ముఖే తరలాయతాక్షి ।
క్షోభం యదేతి న మనాగపి తేన మన్యే
సువ్యక్తమేవ  జలరాశిరయం పయోధిః ॥
ఇత్యేవంవిధే విషయేఽనురణనరూపరూపకాశ్రయేణ  కావ్యచారుత్వ-
వ్యవస్థానాద్రూపకధ్వనిరితి   వ్యపదేశో న్యాయ్యః ।
ఉపమాధ్వనిర్యథా —

వీరాణాం రమతే ఘుసృణారుణే న తథా ప్రియాస్తనోత్సఙ్గే  ।

దృష్టీ రిపుగజకుమ్భస్థలే  యథా బహలసిన్దూరే  ॥
యథా వా మమైవ  విషమబాణలీలాయామసురపరాక్రమణే  కామదేవస్య —

తత్తేషాం శ్రీసహోదరరత్నాహరణే  హృదయమేకరసమ్ ।
బిమ్బాధరే ప్రియాణాం  నివేశితం కుసుమబాణేన ॥
ఆక్షేపధ్వనిర్యథా —

స వక్తుమఖిలాఞ్శక్తో హయగ్రీవాశ్రితాన్   గుణాన్ ।
యోఽమ్బుకుమ్భైః  పరిచ్ఛేదం జ్ఞాతుం  శక్తో మహోదధేః ॥
అత్రాతిశయోక్త్యా  హయగ్రీవగుణానామవర్ణనీయతాప్రతిపాదన   -
రూపస్యాసాధారణతద్విశేషప్రకాశనపరాస్యాక్షేపస్య
ప్రకాశనమ్  ।
అర్థాన్తరన్యాసధ్వనిః   శబ్దశక్తిమూలానురణనరూపవ్యఙ్గ్యోఽర్థ    -
శక్తిమూలానురణనరూపవ్యఙ్గ్యశ్చ   సమ్భవతి । తత్రాద్యస్యోదాహరణమ్  —

దైవాయత్తే  ఫలే కిం క్రియతామేతావత్పునర్భణామః  ।
రక్తాశోకపల్లవాః  పల్లవానామన్యేషాం  న సదృశాః ॥
పదప్రకాశశ్చాయం  ధ్వనిరితి వాక్యస్యార్థాన్తరతాత్పర్యేఽపి 
సతి న విరోధః । ద్వితీయస్యోదాహరణం యథా —

హృదయస్థాపితమన్యుమపరోషముఖీమపి  మాం ప్రసాదయన్  ।
అపరాద్ధస్యాపి  న ఖలు తే బహుజ్ఞ రోషితుమ్ శక్యమ్ ॥
అత్ర హి వాచ్యవిశేషేణ సాపరాధస్యాపి బహుజ్ఞస్య  కోపః
కర్తుమశక్య ఇతి సమర్థకం  సామాన్యమన్వితమన్యత్తాత్పర్యేణ
ప్రకాశతే  ।
వ్యతిరేకధ్వనిరప్యుభయరూపః సమ్భవతి। తత్రాద్యస్యోదాహరణం
ప్రాక్ప్రదర్శితమేవ ।
ద్వితీయస్యోదాహరణం యథా —

జాయేయ వనోద్దేశే  కుబ్జ ఏవ పాదపో గలితపత్రః  ।
మామానుషే లోకే త్యాగైకరసో  దరిద్రశ్చ  ॥
అత్ర హి త్యాగైకరసస్య  దరిద్రస్య  జన్మానభినన్దనం  త్రుటితపత్ర  -
కుబ్జపాదపజన్మాభినన్దనం   చ సాక్షాచ్ఛబ్దవాచ్యమ్  ।

తథావిధాదపి పాదపాత్తాదృశస్య పుంస ఉపమానోపమేయత్వ-
ప్రతీపూర్వకం  శోచ్యతాయామాధిక్యం తాత్పర్యేణ ప్రకాశయతి  ।
ఉత్ప్రేక్షాధ్వనిర్యథా —

చన్దనాసక్తభుజగనిఃశ్వాసానిలమూర్చ్ఛితః  ।
మూర్చ్ఛయత్యేష పథికాన్మధౌ మలయమారుతః ॥
అత్ర హి మధౌ మలయమారుతస్య పథికమూర్చ్ఛాకారిత్వం
మన్మథోన్మాథదాయిత్వేనైవ  । తత్తు చన్దనాసక్తభుజగ -
నిఃశ్వాసానిలమూర్చ్ఛితత్వేనోత్ప్రేక్షితమిత్యుత్ప్రేక్షా
సాక్షాదనుక్తాపి వాక్యార్థసామర్థ్యాదనురణనరూపా 
లక్ష్యతే । న చైవంవిధే  విషయే ఇవాదిశబ్దప్రయోగమన్తరేణా  -

సంబద్ధతైవేతి   శక్యతే వక్తుమ్ । గమకత్వాదన్యత్రాపి  తదప్రయోగే
తదర్థావగతిదర్శనాత్  ।యథా —

ఈర్ష్యాకలుషస్యాపి  తవ ముఖస్య నన్వేష పూర్ణిమాచన్ద్రః   ।
అద్య సదృశత్వం ప్రాప్యాఙ్గ  ఏవ న మాతి ॥
యథా వా —

త్రాసాకులః  పరిపతన్ పరితో నికేతాన్
పుంభిర్న కైశ్చిదపి  ధన్విభిరన్వబన్ధి ।
తస్థౌ తథాపి న మృగః క్వచిదఙ్గనాభి
రాకర్ణపూర్ణనయనేషుహతేక్షణశ్రీః    ॥
శబ్దార్థవ్యవహారే   చ ప్రసిద్ధిరేవ   ప్రమాణమ్  ।
శ్లేషధ్వనిర్యథా  —

రమ్యా ఇతి ప్రాప్తవతీః   పతాకాః రాగం వివిక్తా ఇతి వర్ధయన్తీః  ।
యస్యామసేవన్త నమద్వలీకాః సమం వధూభిర్వలభీర్యువానః ॥
అత్ర వధూభిః సహ వలభీరసేవన్తేతి వాక్యార్థప్రతీతేరనన్తరం   వధ్వ
ఇవ వలభ్య ఇతి శ్లేషప్రతీతిరశబ్దాప్యర్థసామర్థ్యాన్ముఖ్యత్వేన    
వర్తతే ।
యథాసఙ్ఖ్యధ్వనిర్యథా  —

అఙ్కురితః పల్లవితః  కోరకితః పుష్పితశ్చ సహకారః ।
అఙ్కురితః పల్లవితః  కోరకితః పుష్పితశ్చ హృది మదనః ॥

అత్ర హి యథోద్దేశమనూద్దేశే   యచ్చారుత్వమనురణనరూపం
మదనవిశేషణభూతాఙురితాదిశబ్దగతం  తన్మదనసహ-

కారయోస్తుల్యయోగితాసముచ్చయలక్షణాద్వాచ్యాదతిరిచ్యమాన-
మాలక్ష్యతే । ఏవమన్యేఽప్యలఙ్కారా యథాయోగంయోజనీయాః ।
ఏవమలఙ్కారధ్వనిమార్గం  వ్యుత్పాద్య తస్య ప్రయోజనవత్తాం
ఖ్యాపయితుమిదముచ్యతే —

శరీరీకరణం యేషాం వాచ్యత్వే న వ్యవస్థితమ్  ।
తేఽలఙ్కారాః పరాం ఛాయాంయాన్తి ధ్వన్యఙ్గతాం  గతః ॥౨౮॥
ధ్వన్యఙ్గతా  చోభాభ్యాం ప్రకారాభ్యాం  వ్యఞ్జకత్వేన
వ్యఙ్గ్యత్వేన  చ । తత్రేహ  ప్రకరణాద్వ్యఙ్గ్యత్వేనేత్యవగన్తవ్యమ్   ।
వ్యఙ్గ్యత్వేఽప్యలఙ్కారాణాం  ప్రాధాన్యవివక్షాయామేవ
సత్యాం ధ్వనావన్తఃపాతః । ఇతరథా తు గుణీభూతవ్యఙ్గ్యత్వం
ప్రతిపాదయిష్యతే  ॥౨౮॥
అఙ్గిత్వేన  వ్యఙ్గ్యతాయామపి  , అలఙ్కారాణాం ద్వయీ గతిః — కదాచి-
ద్వస్తుమాత్రేణ  వ్యజ్యన్తే  , కదాచిదలఙ్కారేణ ।
తత్ర –

వ్యజ్యన్తే  వస్తుమాత్రేణ  యదాలఙ్కృతయస్తయా ।
ధ్రువం  ధ్వన్యఙ్గతా  తాసాం
అత్ర హేతు : —

కావ్యవృత్తిస్తదాశ్రయా   ॥౨౯॥
యస్మాత్తత్ర తథావిధవ్యఙ్గ్యాలఙ్కారపరత్వేనైవ   కావ్యం ప్రవృత్తమ్   ।
అన్యథా తు తద్వాక్యమాత్రమేవ  స్యాత్ ॥౨౯॥
తాసామేవాలఙ్కృతీనామ్ —

అలఙ్కారాన్తరవ్యఙ్గ్యభావే
పున: ,

ధ్వన్యఙ్గతా  భవేత్ ।
చారుత్వోత్కర్షతో  వ్యఙ్గ్యప్రాధాన్యం   యది లక్ష్యతే ॥ ౩౦॥
ఉక్తం హ్యేతత్ — ॑ చారుత్వోత్కర్షనిబన్ధనా   వాచ్యవ్యఙ్గ్యయోః
ప్రాధాన్యవివక్షా  ॑ ఇతి । వస్తు మాత్రవ్యఙ్గ్యత్వే   చాలఙ్కారాణా-

మనన్తరోపదర్శితేభ్య ఏవోదాహరణేభ్యో విషయ ఉన్నేయః । తదేవ-
మర్థమాత్రేణాలఙ్కారవిశేషరూపేణ   వార్థేనార్థాన్తరస్యాలఙ్కారస్య  
వా ప్రకాశనే  చారుత్వోత్కర్షనిబన్ధనే   సతి ప్రాధాన్యేఽర్థశక్త్యుద్భవాను  -

రణనరూపవ్యఙ్గ్యో  నిరవగన్తవ్యః ॥ ౩౦॥
ఏవం ధ్వనేః ప్రభేదాన్  ప్రతిపాద్య  తదాభాసవివేకం కర్తుముచ్యతే —

యత్ర ప్రతీయమానోఽర్థః   ప్రమ్లిష్టత్వేన    భాసతే ।
వాచ్యస్యాఙ్గతయా  వాపి నాస్యాసౌ గోచరో ధ్వనేః ॥ ౩౧॥
ద్వివిధోఽపి ప్రతీయమానః  స్ఫుటోఽస్ఫుటశ్చ । తత్ర య ఏవ స్ఫుటః
శబ్దశక్త్యార్థశక్త్యా   వా ప్రకాశతే  స ఏవ ధ్వనేర్మార్గో నేతరః ।
స్ఫుటోఽపియోఽభిధేయస్యాఙ్గత్వేన  ప్రతీయమానోఽవభాసతే  సోఽస్యానురణన-
రూపవ్యఙ్గ్యస్య  ధ్వనేరగోచరః ।
యథా —

కమలాకరా న మలితా హంసా ఉడ్డాయితా  న చ సహసా ।
కేనాపి గ్రామతడాగేఽభ్రముత్తానితం   క్షిప్తమ్ ॥
అత్ర హి ప్రతీయమానస్య  ముగ్ధవధ్వా  జలధరప్రతిబిమ్బదర్శనస్య
వాచ్యాఙ్గత్వమేవ  । ఏవంవిధే విషయేఽన్యత్రాపి  యత్ర వ్యఙ్గ్యాపేక్షయా
వాచ్యస్య చారుత్వోత్కర్షప్రతీత్యా   ప్రాధాన్యమవసీయతే  , తత్ర
వ్యఙ్గ్యస్యాఙ్గత్వేన   ప్రతీతేర్ధ్వనేరవిషయత్వమ్   ।యథా —

వేతసలతాగహనోడ్డీనశకునికోలాహలం  శ‍ృణ్వత్యాః ।
గృహకర్మవ్యాపృతాయా వధ్వాః సీదన్త్యఙ్గాని  ॥
ఏవంవిధో హి విషయః ప్రాయేణ  గుణీభూతవ్యఙ్గ్యస్యోదాహరణత్వేన
నిర్దేక్ష్యతే  ।యత్ర తు ప్రకరణాదిప్రతిపత్త్యా   నిర్ధారితవిశేషో
వాచ్యోఽర్థః  పునః ప్రతీయమానాఙ్గత్వేనైవావభాసతే  
సోఽస్యైవానురణనరూపవ్యఙ్గ్యస్య   ధ్వనేర్మార్గః  ।యథా —

ఉచ్చిను పతితం కుసుమం మా ధునీహి శేఫాలికాం హాలికస్నుషే ।
ఏష తే విషమవిపాకః శ్వసురేణ శ్రుతో  వలయశబ్దః  ॥
అత్ర హ్యవినయపతినా సహ రమమాణా సఖీ బహిఃశ్రుతవలయకలకలయా
సఖ్యా ప్రతిబోధ్యతే  । ఏతదపేక్షణీయం వాచ్యార్థప్రతిపత్తయే   ।
ప్రతిపన్నే  చ వాచ్యేఽర్థే తస్యావినయప్రచ్ఛాదనతాత్పర్యేణాభి -

ధీయమానత్వాత్పునర్వ్యఙ్గ్యాఙ్గత్వమేవేత్యస్మిన్ననురణనరూపవ్యఙ్గ్య   -
ధ్వనావన్తర్భావః ॥ ౩౧॥
ఏవం వివక్షితవాచ్యస్య ధ్వనేస్తదాభాసవివేకే ప్రస్తుతే  సత్యవివక్షిత-
వాచ్యస్యాపి తం కర్తుమాహ —

అవ్యుత్పత్తేరశక్తేర్వా  నిబన్ధో యః స్ఖలద్గతేః   ।
శబ్దస్య  స చ న జ్ఞేయః  సూరిభిర్విషయో ధ్వనేః ॥ ౩౨॥
స్ఖలద్గతేరుపచరితస్య   శబ్దస్యావ్యుత్పత్తేరశక్తేర్వా   నిబన్ధో యః
స చ న ధ్వనేర్విషయః ।
యతః —
సర్వేష్వేవ ప్రభేదేషు  స్ఫుటత్వేనావభాసనమ్ ।
యద్వ్యఙ్గ్యస్యాఙ్గిభూతస్య   తత్పూర్ణం  ధ్వనిలక్షణమ్ ॥ ౩౩॥
తచ్చోదాహృతవిషయమేవ ॥ ౩౩॥
ఇతి శ్రీరాజానకానన్దవర్ధనాచార్యవిరచితే    ధ్వన్యాలోకే ద్వితీయ ఉద్ద్యోతః  ॥

